Iesu'n iacháu dyn wedi ei barlysu
Themâu: gwyrthiau Iesu; ffydd; gwerth ffrindiau
Mae gan bawb eu harddull eu hunain o gyflwyno gwybodaeth, felly syniadau’n unig sy’n dilyn. Mae croeso i chi addasu y deunydd i’w wneud yn addas i’ch anghenion ar yr amod eich bod yn cadw’r prif neges, sef bod Iesu yn Fab Duw a bod ganddo’r awdurdod i faddau pechodau ac i iachau. Mae’n bosib torri’r wybodaeth yn ddarnau llai a’i ddefnyddio fel gwasanaeth plant.
Mae’r PowerPoint wedi ei seilio ar Marc 2:1-12.

1 Ychydig ddyddiau wedyn, aeth Iesu yn ôl i Capernaum. Aeth y si o gwmpas ei fod wedi dod adre, 2 a daeth tyrfa mor fawr i’w weld nes bod dim lle hyd yn oed i sefyll y tu allan i'r drws. Dyma Iesu’n cyhoeddi neges Duw iddyn nhw. 3 Yna daeth rhyw bobl â dyn oedd wedi ei barlysu ato. Roedd pedwar yn ei gario, 4 ond yn methu mynd yn agos at Iesu am fod yno gymaint o dyrfa. Felly dyma nhw'n torri twll yn y to uwch ei ben, a gollwng y dyn i lawr ar y fatras oedd yn gorwedd arni. 5 Pan welodd Iesu’r ffydd oedd ganddyn nhw, dwedodd wrth y dyn oedd wedi ei barlysu, "Gyfaill, mae dy bechodau wedi eu maddau."
6 Roedd rhai o’r arbenigwyr yn y Gyfraith yno, a’r hyn oedd yn mynd trwy’u meddyliau nhw oedd, 7 "Sut mae’n gallu dweud y fath beth? Cabledd ydy dweud peth felly! Duw ydy’r unig un sy’n gallu maddau pechodau!"
8 Roedd Iesu'n gwybod yn iawn mai dyna oedden nhw’n ei feddwl, ac meddai wrthyn nhw, "Pam dych chi’n meddwl mod i’n cablu? 9 Beth ydy’r peth hawsaf i’w ddweud wrth y dyn - 'Mae dy bechodau wedi eu maddau,' neu, 'Cod ar dy draed, cymer dy fatras a cherdda'? 10 Cewch weld fod gen i, Mab y Dyn, hawl i faddau pechodau ar y ddaear!" A dyma Iesu’n troi at y dyn oedd wedi ei barlysu, a dweud wrtho 11 "Cod ar dy draed, cymer dy fatras, a dos adre." 12 A dyna’n union wnaeth y dyn! Cododd ar ei draed yn y fan a’r lle, cymryd ei fatras, a cherdded allan o flaen pawb. Roedd pawb wedi eu syfrdanu’n llwyr, ac yn moli Duw. "Dyn ni erioed wedi gweld dim byd tebyg i hyn!" medden nhw.
Arweiniad/Cyflwyniad: 

Sleid 1: Dw i eisiau dweud hanes arbennig iawn wrthych chi am Iesu Grist. Roedd Iesu wedi bod yn cerdded o gwmpas ardal Galilea ac wrth fynd o le i le roedd o’n siarad am Dduw ac yn gwella nifer fawr o bobl. Oherwydd hyn doedd Iesu ddim yn gallu mynd a dod i mewn unrhyw dref. Roedd yn aros allan mewn llefydd unig. Ond roedd pobl yn dal i ddod allan ato o bob cyfeiriad! Er bod Iesu yn Fab Duw roedd o hefyd yn ddyn, ac yn blino fel pawb arall, a dw i’n meddwl felly ei fod o’n falch iawn o gael mynd adre’ i Gapernaum.
Sleid 2: Sôn am y llun. Welwch chi Iesu’n mynd i mewn i’r tŷ? 
Falle bod o’n edrych ymlaen i gael tawelwch a gorffwys; falle bod o’n edrych ymlaen i gael llonydd..dyn ni ddim yn gwybod go iawn sut oedd Iesu’n teimlo. Ond, mae’r Beibl yn dweud wrthyn ni yn union be’ ddigwyddodd nesa.

Sleid 3: Sôn am y llun. Beth mae’r bobl yn wneud? 

Aeth si ar led yn syth bod Iesu wedi cyrraedd adre. Roedd un yn dweud y newyddion wrth y llall. Roedd pawb yn falch iawn o weld Iesu yn y pentref. Roedd y newyddion amdano wedi mynd ar hyd y lle, a roedd y bobl yn gyffrous iawn.

Sleid 4: Sôn am y llun. Be’ sy’n digwydd?
Mae’n rhaid bod pobl Galilea wedi bod yn dweud wrth bawb oedden nhw’n weld am Iesu. Roedden nhw wedi gweld Iesu’n gwneud gwyrthiau a roedd pobl Capernaum eisiau gweld Iesu yn gwella pobl drostyn nhw ei hunain. Daeth criw mawr o bobl i sefyll tu allan i dŷ Iesu.

Sleid 5: Roedd Iesu wrth ei fodd yn cael siarad hefo’r bobl am Dduw. Roedd cymaint o bobl wedi galw draw nes bod dim lle hyd yn oed i sefyll y tu allan i'r drws. Roedd y tŷ yn llawn dop.
Sleid 6: Sôn am y llun. Tybed pam mae’r dyn yn cael ei gario?
Daeth pedwar dyn at y tŷ yn cario matras gyda’u ffrind yn gorwedd arni. Doedd eu ffrind ddim yn gallu cerdded. Roedden nhw i gyd yn credu y byddai Iesu’n gallu ei wella. Ond, roedd problem yn eu wynebu...
Sleid 7: Roedden nhw’n trio mynd i mewn i’r tŷ i roi eu ffrind i orwedd o flaen Iesu. Ond, wnaethon nhw fethu gwneud hynny am fod cymaint o dyrfa yno.

Felly am eu bod wedi blino cymaint, (cofiwch bod y dyn yn drwm i gario ar ei fatras), dyma nhw’n ei adael ar ochr y lôn/ heol a mynd adre. Roedden nhw’n meddwl yn siŵr y byddai rhywun arall yn ei helpu.

Wel, hen ffrindiau gwael ynte...Na, nid dyna ddigwyddodd o gwbl! 
Sleid 8: Dyma nhw'n mynd i fyny ar y to ac yn tynnu teils o’r to a gollwng eu ffrind i lawr ar ei fatras i ganol y dyrfa, reit o flaen Iesu. Doedden nhw ddim yn amau nerth Iesu o gwbl, roedden nhw’n siŵr y byddai Iesu yn gallu helpu.

Sleid 9: Oedd ots gan Iesu bod ‘na dwll yn y to? Nag oedd, dim o gwbl! Roedd Iesu wrth ei fodd yn weld bod ganddyn nhw ffydd ynddo fo i iachau y claf. Mae ffydd yn air arall am gredu yn Iesu, am gredu ei fod yn Fab Duw. Dyn ni i gyd yn gwneud pethau o’i le yn dydyn? Falle bod ni’n colli’n tymer, bod yn gas wrth bobl eraill neu feddwl hen feddyliau cas neu annifyr. Gair y Beibl am y pethau yma ydy pechodau. Dydi Duw ddim yn hoffi pechodau. Er mwyn bod yn ffrind i Dduw rhaid i ni gael gwared ar ein pechodau, a dyma mae Iesu’n ddweud wrth y dyn a ddaeth i lawr drwy’r to, "Gyfaill, mae dy bechodau wedi eu maddau."
Sleid 10: Sôn am y llun. Welwch chi’r ddau ddyn yn gwisgo du yn y llun?
Roedd ’na bobl yn gwrando oedd ddim yn hoffi Iesu am ei fod o’n dweud pethau mor wahanol i bobl eraill. Roedd o’n dweud ei fod yn Fab Duw, a doedden nhw ddim yn ei hoffi o gwbl. Arbenigwyr yn y gyfraith oedden nhw.

Sleid 11: Gwrandewch beth oedden nhw’n ddweud. Darllen geiriau’r ddau arbenigwr. (ar y sleid)
Doedden nhw ddim yn credu bod Iesu’n Fab Duw. Doedden nhw ddim yn credu ei fod yn ddyn da chwaith. Roedden nhw’n meddwl bod Iesu’n dweud a gwneud pethau oedd yn groes i beth oedd Duw eisiau.

Sleid 12: Roedd Iesu'n gwybod yn iawn bod nhw’n meddwl pethau cas a chelwyddog amdano, ac meddai wrthyn nhw, "Pam dych chi’n meddwl mod i’n dweud pethau drwg am Dduw? Beth ydy’r peth hawsaf i’w ddweud wrth y dyn - 'Mae dy bechodau wedi eu maddau,' neu, 'Cod ar dy draed, cymer dy fatras a cherdda'? Cewch weld fod gen i, Mab Duw, yr hawl i faddau pechodau ar y ddaear!" A dyma Iesu’n troi at y dyn oedd wedi ei barlysu, a dweud wrtho "Cod ar dy draed, cymer dy fatras, a dos adre."
Sleid 13: A dyna’n union wnaeth y dyn! Cododd ar ei draed yn y fan a’r lle, cymryd ei fatras, a cherdded allan o flaen pawb. Roedd pawb wedi eu syfrdanu’n llwyr, ac yn moli Duw. "Dyn ni erioed wedi gweld dim byd tebyg i hyn!" medden nhw.
Waw! Meddyliwch pa mor wych oedd pawb yn teimlo! Roedden nhw wedi gweld Iesu yn newid bywyd y dyn yma unwaith ac am byth. Ni fyddai dim yr un peth iddo eto. Roedd ffydd y dyn a ffydd ei ffrindiau yn Iesu Grist yn ddigon i newid eu bywydau am byth.
Gweddïwn: Diolch i Ti o Dduw am yrru Iesu Grist i’r byd. Diolch ein bod ni yn gallu cael maddeuant am ein pechodau dim ond i ni gredu ynddo. Diolch am y ffrindiau da yn yr hanes oedd yn credu yn Iesu hefyd. Diolch eu bod yn fodlon rhoi eu hamser i helpu rhywun oedd angen cymorth. Helpa ni i fod yn garedig i eraill ac i gael ffydd yn Iesu Grist, Amen.

